
2025ம் ஆண்டிற்கான வரவு செலவு திட்டம் தொடர்பில் பொருளாதார
நீதிக்கான பெண்ணிலைவாத குழுமத்தின் ஆரம்பகட்ட கருத்துக்கள்

 
2025ம் ஆண்டிற்கான இந்த வரவு செலவு திட்டமானது சர்வதேச நாணய நிதியத்தின் கெடுபிடிகளை தெளிவாகப்
பிரதிபலிக்கும் வகையில் அமைந்துள்ளது. பொருளாதார நெருக்கடி தொடங்கியதிலிருந்து நாம் அனுபவித்து வரும்
சிக்கனப்படுத்தல் நடவடிக்கைகளை உள்ளடக்கிய முன்னைய வரவுசெலவுத் திட்டங்களிலிருந்து இந்த
வரவுசெலவுத் திட்டமானது எவ்விதத்திலும் வேறுபடவில்லை. இந்த வரவுசெலவுத் திட்டத்தில் செலவு
செய்வதற்கென ஒதுக்கப்பட்டுள்ள நிதியில் 50%ஆன நிதி கடன் மீளச்செலுத்துவதற்கு ஒதுக்கப்பட்டுள்ளதுடன்
பொது முதலீட்டிற்காக ஒதுக்கப்பட்டுள்ள நிதி மிகவும் குறைவானதாகவே அமைந்துள்ளது.

வரவுசெலவுத் திட்டம் தொடர்பில் ஜனாதிபதி உரையாற்றுகையில் அஸ்வெசும திட்டத்திற்கு ஒதுக்கப்பட்டுள்ள நிதி
அதிகரிக்கப்படும் எனக் கூறியிருந்தாலும், அது சர்வதேச நாணய நிதியத்தினால் முன்வைக்கப்பட்ட
அளவுகோல்களின்படி மொத்த உள்நாட்டு உற்பத்தியின்  0.6%இற்கு உட்பட்டதாகவே இருக்கின்றது. இந்த நிதி
ஒதுக்கீட்டின் போதாமை தொடர்பில் பலமுறை தெளிவாகச் சுட்டிக்காட்டப்பட்டுள்ளது. அந்தவகையில் கடந்த சில
வருடங்களாக ஏழ்மையில் வாழும் குடும்பங்கள் மத்தியில் உணவுப் பாதுகாப்பின்மை போன்ற பாரிய சவால்கள்
தொடர்ந்து வரும் சூழலில் எமது குழுமமானது சர்வஜன சமூகப் பாதுகாப்பிற்கான கோரிக்கையினை மீண்டும்
வலியுறுத்துகிறது.

பிறக்கும் குழந்தைகள் எடை குறைந்து பிறத்தல் மற்றும் ஐந்து வயதிற்குக் குறைவான பிள்ளைகளின் வளர்ச்சி
குன்றல் ஆகியவை தொடர்ந்தும் அதிகரித்து வரும் இக்காலத்தில் கர்ப்பிணிப் பெண்களுக்கான
ஊட்டச்சத்துக்கென ஒதுக்கப்பட்டுள்ள நிதியின் அளவு குறைக்கப்பட்டிருப்பதானது மிகவும் கவலைக்குரிய
விடயமாகும். குழந்தை இறந்து பிறத்தல், குழந்தை பிறந்தபின் இறத்தல், பிள்ளைகள் ஐந்து வயதிற்குள் இறத்தல்
ஆகியவை அதிர்ச்சியூட்டும் வகையில் அதிகரித்துள்ளது. நாம் கவனஞ்செலுத்தவேண்டிய பாரிய பிரச்சனைகளாக
இனிவரும் காலங்களிலும் இத்தகைய குறிப்பான விடயங்கள் தொடர்பில் நாம் மேலதிக விவரங்களை
வெளியிடுவோம். 

கொரோனா பெருந்தொற்று மற்றும் பொருளாதார நெருக்கடி தொடங்கியதிலிருந்து பெரும் ஏழ்மையில்
வாழ்ந்துவரும் இலங்கை மக்களுக்கு, சம்பளம் மற்றும் மஹாபொல கொடுப்பனவு ஆகியவை அதிகரிப்பதில்
கிடைக்கும் தற்காலிக நன்மையினை நாம் குறைத்து மதிப்பிட முடியாது. அதேவேளை இப்படியான அதிகரிப்புக்கள்
முன்னரிருந்த பல அரசாங்கங்களினால் இறுக்கமாகக் கட்டமைக்கப்பட்ட வறிய மக்களுக்கெதிரான பொருளாதாரக்
கொள்கைகளை தொடர்ந்தும் பேணுகின்ற அதேவேளை, பொதுமக்கள் மத்தியில் ஆட்சியிலுள்ள அரசாங்கம்
குறித்த சாதகமான பிரச்சாரத்தினை முன்னெடுப்பதற்கான ஒரு உத்தியாக இவை அமைந்துவிடக் கூடாது என்பதில்
நாம் கவனமாக இருக்க வேண்டும்.

சர்வதேச நாணய நிதியத்துடனான ஒப்பந்தத்தில் மாற்றங்களைக் கொண்டுவருவதற்கான உடனடியான
நடவடிக்கைகளை மேற்கொள்ளாமல், "செழிப்பான நாடு, அழகான வாழ்க்கை" என்பதை செயற்படுத்துவதற்கான
எந்தவொரு செயல்பாடும், இலங்கை மக்களுக்கு உண்மைத்தன்மையற்ற ஒன்றாகவும், ஒரு கோஷமாக மட்டுமே
அமையும். அந்த வகையில் சர்வதேச நாணய நிதியத்துடனான ஒப்பந்தத்தில் மாற்றங்களைக்
கொண்டுவருவதற்கான உடனடியான நடவடிக்கைகளை மேற்கொள்வதென்பது, பொருளாதார நெருக்கடியின்
காரணமாக இலங்கை மக்களுக்கு ஏற்பட்டிருக்கும் துயரங்களிலிருந்து அவர்களை மீட்பதற்கான
முன்நிபந்தனையாகும். 

பொருளாதார நீதிக்கான பெண்ணிலைவாதக் குழுமம் என்பது பெண்ணிலைவாத பொருளியலாளர்கள், அறிஞர்கள்,
செயற்பாட்டாளர்கள், பல்கலைக்கழக மாணவர்கள் என நாடு முழுவதுமிருந்து இலங்கையின் தற்போதைய பொருளதார

நெருக்கடியுடன் அவர்கள் பணியாற்றும் சமுதாயங்களின் வாழ்க்கை யதார்த்தங்களை அடிப்படையாகக் கொண்ட கொள்கைப்
பரிந்துரைகளைப் புரிந்துகொள்வதற்கும் பகுப்பாய்வு செய்வதற்கும் அவற்றுக்குக் குரல் கொடுப்பதற்கும் 2022 ஏப்ரலில் ஒன்று

சேர்ந்த ஒரு கூட்டாகும்.  உங்கள் கருத்துக்களைத் தயவுசெய்து பின்வரும் முகவரிக்கு அனுப்பவும் 

